
Ayeyi nde ibheleku yaka Nuhu. 
Nuhu akabhi mundu 
joajetakaliwi palongi jaka 
Chapanga na ndongwana 
pachilanda ja bhandu bha chikahi 
chaki, Nuhu akatami matamu 
    gha kunyambiha 

                   Chapanga.  



Chapanga akaweni ntundu 
ndema mouyonangakile, 
maghambu kila mundu 
pundema akajengalili indela
jaki jihakau.



Bhela Chapanga akumpwaghi Nuhu, 
“Ananabhayonanga bhandu bhokapi, 
maghambu ndema utweli uhakau kwa
      ndandi jabhu. Chakaka nepani
          ananabhayonanga bhandu 
              papamu na ndema.” 



“Bhela, ulilenganakya safina ngolongwa kwa 
mbau ya nkongu wa mvinje, ulenganakya 
yumba mkati jaki na ujipaka lami mkati na 
kunja.” 



Anana nde 
mowajilenganakyaje: 
Safina jibya na ulachu wa 
mikwamba mia tatu, upana 
waki mikwamba hamsini, 
na kinyoleka kwaki 
mikwamba selasini. 



“Utola chilebhi cha kila 
ntundu chechilelakeka, 
ukabhonganaje, nachombi 
anachibya nde chilebhi 
           chinu na chabhu.” 



Wijingiha mkati ja safina kila ntundu wa chiumbe, 
chikambaku na chimbomba, na kuighoha ibya yomi
              papamu na wehapa. 



Utolaje hinyama yokapi yeibhi inyahi, 
chikambaku na chimbomba, 
saba saba, nambu hinyama 
ihakau, utola chikambaku na 
chimbomba, ibheli ibheli. 



Nuhu na nhwanu waki, 
bhana bhaki na 
akabhahanu bhabhu 
bhakajingili mkati ja safina 
nahuli kujijepa ghalika. 



Mu chaka cha mia 
sita cha matamu ghaka 
Nuhu, mwehi wa kabheli, 
lichobha la kumi na saba la 
mwehi ghonihoghu, lichobha 
leniheli chemichemi yokapi hata yeibhi 
pahi nakanopi ja luhombi yakapitiki kwa 
makili, na madilisha gha kunani 
kumahunde ghakahowike. 



Iyula jakatonyiki panani ja ndema, 
machobha alobaini muhi na ikilu. 



Machi ghakatwelili na kujonjukeka 
nakanopi panani ja ndema, na 
safina jakajebhili panani ja machi. 



Machi ghakajonjukiki namaa kutwelela panani ja 
ndema, na kuiyeka itombi yokapi ilachu yeibhi 
pundema. Kila chiumbi chechibhi na mbomu ja womi 
muimbuulu jaki chakapotile, na kila chechabhili panani 
ja ndema chakapotile. 



Bhela, Chapanga akunkombwiki Nuhu, 
na hinyama yokapi ya muchitengu na 
hinyama ya kudimakika yeyakabhi 
papamu naku mkati ja safina. 
Chapanga akautendiki mpongu 
                 kupogha panani ja 
                    ndema, na machi 
                      ghakatumbwi 
     kujomalela. 



Paghapetiki machobha 
alobaini, Nuhu akalihowi 
lidilisha leakabhi 
alenganakile mu safina heji. 
Bhela, Nuhu akajipihiki ngunda 
nahuli abhonaje ngati machi 
       ghakabhi ghajomalile 
                  panani ja ndema. 



Mu lichobha la ishilini na saba la mwehi wa kabheli, 
inchi jakabhi jijomiki nakanope. Panihapa Chapanga 
akumpwaghi Nuhu, “Upitaje mu safina, 
wehapa papamu na nhwanu waku, 
           bhana bhaku na 
    akabhahanu bhabhu.” 



Bhela Nuhu akunchengi Chapanga chihanja cha 
nyambiku, na kutola          
chinyama chimu mu 
kila ntundu wa 
hinyama yeibhi inyahi na 
ijuni yeibhi inyahi, na 
kumbokeha Chapanga 
nyambiku ja kujochakeka 
panani ja chihanja 
cha nyambiku. 



Kabhete Chapanga 
akapwaghike, 
“Hajeji nde nginyulila 
ja lulaghilu jemeka 
pachilanda jangu nepani 
na mwehapa na kila 

chiumbi chechibhi  
      chomi papamu na 
    mwehapa kwa ibheleku   
  yokapi yeihika hata mileli.” 



“Meka lusisi 
lwangu kumahunde, 
nalwombi analubya 
nginyulila ja lulaghilu 
pachilanda jangu 
nepani na ndema.”



“Kila panauyekaje 
ndema kwa 
mahundi gha iyula, 
na lusisi lwa ihula 
kubhonikana 
kumahunde, 
anangombukaje lulaghilu 

lwangu lomekiki 
             pachilanda jangu nepani 
           na mwehapa, na ihumbi
         yokapi yeibhi na womi.
       Machi ngaghikubhi
     kabhete ghalika ja
   kuyonanga ihumbi yokapi
 yeibhi na womi ng'o.” 



Chapanga akumpengalili 
Nuhu na bhana bhaki, 
akabhapwaghilaje, “Mbelakanaje 
na kujonjukeka, mkautwelakya 
ndema.” Bhana bhaka Nuhu 
bhabhapitiki mu safina 
      bhakabhi Shemu, 
            Hamu na 

              Yafeti. 



Hamu akabhi tati waka 
Kanaani. Bhanihabha nde bhana 
bhatatu bhaka Nuhu, na 
kubhokana na bhanihabha bhandu 
bhakajendali kujonjukeka 
pundema pokapi.



Maghambu kwa ntundu aghoghu
       Chapanga akaupaliki ndema, hata
            akumbohiki Mwana waki wa 
             kanjika, nahuli kila mundu
             joanhobhalela ngayihobha, 
                nambu akubhaje na 
                 womi wa mileli. 



Bhalumi 3:23 maghambu bhokapi bhahengiki mahoku na 
kukepakewa na ulumbalilu waka Chapanga. 

Bhalumi 6:23 Kwa ndandi malepu gha mahoku nde 
kupotela, nambu nhupu waka Chapanga nde womi wa 

mileli mu kulombana na Kristo Yesu Bambo witu.

Bhaebulania 9:27 Ngati bhela kila mundu moabhekakakile 
kupotela mala punkamu, na baada ja kupotela 

kutemuliwa na Chapanga. 

Bhaefeso 2:8,9 Maghambu kwa chihomu chaka Chapanga 
mkengaliwi kwa indela ja uhobhalelu, ambayu yeniheyi 
ngacheibhokana na mwehapa mwabhete. Nambu nde 

nhupu kuhuma kwaka Chapanga, wala nga kwa matendu, 
nahuli mundu jokapi jola ngayihika kulilumbalila.



Bhalumi 10:9,10 Maghambu anaujetakili kwa ndomu waku 
kubha Yesu nde Bambo, na kuhobhalela muntima waku 

ja kubha Chapanga akamuhyohiki kuhuma kwa bhakuwa, 
anaukengaliwaje. Kwa ndandi kwa mtima mundu 

ahobhalela mbaka kujetakalewa palongi jaka Chapanga, 
na kwa ndomu mundu ajetakela uhobhalelu 

mbaka kupata ukengaleku.
 

Yohana 3:16,17 Maghambu kwa ntundu aghoghu 
Chapanga akaupaliki ndema, hata akumbohiki Mwana waki 
wa kanjika, nahuli kila mundu joanhobhalela ngayihobha, 

nambu akubhaje na womi wa mileli. Kwa ndandi Chapanga 
ngacheakuntumiki Mwana waki pani pundema nahuli 

kubhatemula bhandu bha pundema, nambu bhandu bha 
pundema bhapata kukengalewa kwa indela jaka jombi.



1 Yohana 5:11-13 Na ulandilu wene nde aghogho: kubha 
Chapanga akatupekihi womi wa mileli, na womi 

ghonighogu ubhi mkati jaka Mwana waki. Mundu jokapi 
joabhi na Mwana waka Chapanga, abhi na womi 

ghonihoghu, nambu mundu jwangakubha na Mwana waka 
Chapanga, ngacheabhi na womi. Nundembela mwehapa 

mambu ghanihagha, nahuli mpata kumanya kubha mbi na 
womi wa mileli mabhanganya mwemulihobhalela Lihina 

laka Mwana waka Chapanga. 

